
 

Publicaziuns ufficialas dils 15 da mars 2024 
 

Vischnaunca Trun 
 
 
 
Damonda da baghegiar 
 
Datum da publicaziun: 15-03-2024 
 
Petent: Giusep Arpagaus, Via Gravas 10, 7167 Zignau 
Object: Construcziun d’ina suosta sin parcella 434 a Zignau 
Zona: Zona d’agricultura (A) 
 
Protestas: 
Ils plans ein deponi en canzlia communala. L’investa publica cuoza 20 dis dapi il datum da 
publicaziun. Protestas ein d’inoltrar en scret enteifer 20 dis dapi la publicaziun alla suprastonza 
communala Trun. 
 
Administraziun communala Trun 
 
 
 
Cuors da derscher plontas 
 
Igl uffeci forestal da Trun porscha la pusseivladad d’absolver il cuors da derscher plontas da basa 
(«Holzerei Basiskurs E28»). Il cuors ha liug naven dils 13 da matg entochen ils 17 da matg. 
Tut ils interessai ein supplicai da s’annunziar cun indicaziun dalla adressa, nummera dil telefonin 
ed adressa da mail tier il selvicultur Carlo Monn (carlo.monn@trun.ch / 078 729 73 84) 
entochen il pli tard ils 5 d’avrel 2024. 
Per ulteriur sclariment stat il selvicultur bugen a disposiziun. 
 
Uffeci forestal Trun 
 
 
 
Annunzia emprem onn scoletta 
 
Il scriver cul talun d’annunzia han ils geniturs dils affons dall’annada 2019 obteniu quels dis. 
Ils affons dall’annada 2018 che han gia frequentau in onn scoletta valan sco annunziai. 
En cass che Vus retscheveis negin scriver ni che Vus haveis ulteriuras damondas astgeis Vus 
bugen contactar nus duront las uras da spurtegl (mardis dallas 13.30 – 16.30 e gievgia dallas 
8.00 – 12.00) sut il numer da telefon 081 936 33 04. 
 
Consorzi da scola Sumvitg-Trun 
 
  



 
Pleiv catolica romana Trun 
 
Lectio Divina 
 
Leger la bibla cun cor ed intelletg, moderaziun sur Tomasz. La proxima sentupada ha liug 
mesjamna, ils 20 da mars allas 19.00 ell’aula dalla scola Trun. Il text anfleis en baselgia ni sin 
nossa pagina d’internet www.pleivtrun.ch. Beinvegni ein tuts interessai dalla vischnaunca Trun e 
contuorn. 
 
 
 
Biblioteca Trun 
 
Venderdis, ils 15 da mars 2024 allas 14.30, viseta il lieuret Pauli puspei la Biblioteca. Affons 
denter 3 e 6 onns che teidlan bugen historias ein cordialmein envidai cul bab ni la mumma, il tat 
ni la tatta. Il team dallas biliotecaras selegran sin vus tuts. 
 
Di dallas portas aviartas 
Bugen envidein tut tgi che ha gust e peda a nies di dallas portas aviartas, sonda, ils 23 da mars 
2024 dallas 9.30 - 11.30 e dallas 17.00 - 19.00. Ei dat cafè e cornets, suc ed aua ed in migiel vin. 
Il team dallas bibliotecaras selegra sin vus. 
 
 
 
Casa s. Martin Trun 
 
Stiva da caffè 
 
La Casa s. Martin a Trun, envida parents ed enconuschents da nossas cussadentas e nos 
cussadents sco era vischinas e vischins da lunsch e da maneivel all’usitada «stiva da caffè». Ina 
vasta elecziun da bunas pettas ed autras bunas caussas ei garantiu. Quei dumengia, ils 17 da 
mars 2024, naven dallas 14.00 – 17.00. 
Vossa viseta fagess plascheracussadentas, cussadents e persunal. Cordialmein envidan  
 
meinacasa e persunal 
 
 
 
  



 
Avertura ufficiala digl onn festiv centenar 
 
Preziadas convischinas, preziai convischins 
Sonda, ils 30 da mars 2024 ha liug allas 14:00 l’avertura ufficiala digl onn festiv «Sut igl ischi 
2024». L’entschatta vegn dada – sco ei s’auda – sut igl ischi el curtin d’honur sper S. Onna. En til 
communabel serendin nus silsuenter en la Cuort Ligia Grischa, nua che la vernissascha dallas 
exposiziuns d’uonn «Sogn Gieri 1698» ed «Exposiziun d’art GRISCH» han liug. L’avertura vegn 
accumpignada da plaids festivs, cant e musica. 
Tuttas convischinas e tuts convischins ein cordialmein envidai. 
 
Gruppa da lavur Sut igl Ischi 2024 
Suprastonza communala Trun 
 


